
DIKELEDI

Keledi  tsa  ka  ha  di  rothe  feela

Di  rothiswa  ke  bohloko  bo  pelong  ya  ka

Tsenene  ya  lefu  e  ntlhabile  pelong,

Ya  ranthanya  pelo  ya  ka

Madi  a  kopotsa  ka  sefubeng

Bohloko  ba  pelo  ba  mathela  ka  mahetleng,

Seboko  ka  lla  sa  mmokotsane

E  re  ke  bokolla

Ke  shebe  hodimo  marung,

Hoba  beso  ba  ntshihile

Ba  falletse  marung

Ba  ntshiya  ke  le  mmabaledi

Kgutsana  ya  modimo.

	[image: ]
	 	[image: ]


[image: ]

ROBALA  SEBATA

Re  tla  dula  re  o  hopola  ka  dinako  tsohle

Setshwantsho  sa  hao

Se  tla  dula  se  le  ka  hara  mehopolo  ya  rona

Ditshobotsi  tsa  hao

Re  tla  nne  re  di  supe  ho  bana  ba  hao,

Diphahlo  tsa  hao

Re  tla  di  apara  di  be  di  tabohe

Dikgomo  re  di  je  di  fele

Empa  wena  o  tla  dula  o  le  mehopolong  ya  rona

O  ke  ke  wa  tswa  le  kgale,

Hobane  lefu  le  re  amohile  wena

O  sa  le  motjha  dilemong

Tjhee,  ke  nnete  sejana  se  tle  ha  se  jelle  Motaung

Re  ne  re  sa  lebelletse  tse  ntle  ho  tswa  ho  wena,

Hoja  lefu  la  rekwa

Re  ka  be  re  ntshitse  tjhelete

Ra  reka  la  hao  Sebata

Hore  le  wena  le  tle  le  o  tlole  hodimo,

Empa  ka  hobane  ha  le  rekwe

Re  tla  lla  re  iphumule  meokgo  Motaung

Hobane  tsela  ke  ya  rona  bohle

Re  tla  boela  re  kopana  hape.  

PALE  YA  HAO  KE  TLA  E  PHETHA  JWANG?

Ntate  ha  ho  phethwa  dipale

Nna  ke  tla  phetha  ya  hao  jwang?

Hobane  o  ntshihile  ke  sa  le  monyane  dilemong

Le  fahleho  sa  hao  ha  ke  sa  se  hopola,

Ke   bona  ditshwantsho  tsa  hao  tsa  kgale

Tse  sa  hlakang

Ha  e  le  ka  nama  ke  o  tinngwe

Lefu  la  o  kwatola

Hoja  ke  sa  fokola  haholo  

Lena  lefatshe  ke  so  le  tsebe,

Ntate  ya  hao  pale  ke  tla  e  phetha  jwang?

Ke  sa  qeta  selemo  kapa  dikgwedi  ke  phela  le  wena

Le  modumo  wa  lentswe  la  hao  ha  ke  sa  o  tseba

Kgale  o  ile  wa  tswa  tsebeng  tsa  ka,

Empa  ke  tshaba  se  re  arohantseng

Se  o  tlusitseng  bophelo  ba  ka

Ha  ne  ke  sa  se  tshabe

Nkabe  ke  ile  ka  nka  kwakwa  ka  se  lwantsha

Hobane  se  ntimme  tsohle

Ka  ho  nkamoha  wena,

Ntate  pale  ya  bophelo  ba  hao

Ke  tla  e  phetha  jwang  ke  sa  o  tsebe?

Kapa  ke  lokela  ho  phetha  eo  ke  phethetsweng,

Hobane  o  siile  kelello  ya  ka  e  sa  tshela  letho

Jwalo  ka  buka  e  nang  le  maqephe  a  hlwekileng

Ya  hao  pene  e  felletse  ho  ba  bang.

TSHIDISEHA

Se  isi  pelo  mafisa  hle,  weso

Ho  tla  loka

Ke  tsa  bophelo  di  jwalo

Basotho  ba  re  ha  ho  senyeha  ke  ha  ho  loka,

Ka  mehla  re  nne  re  re

Ho  lukile  morena

Hoba  thato  o  entse  ya  hae

Ha  e  ne  e  se  ka  yona

O  ka  be  o  se  meokgo  marameng,

Lla  o  iphumule  meokgo  weso

Le  maemong  a  tjena

Re  sa  bo  leka  bophelo

Ho  llela  ba  ileng  ho  ke  se  re  tswele  molemo

Ho  tshwana  le  ho  llela  lebese  le  qhalaneng,

––––––––
[image: ]


Tia  pelo  weso

Ke  bohloko  ba  nakwana  bo  tla  feta

Le  wena  o  tla  tshidiseha  moyeng

Hobane  ho  ya  ka  makgoro  ha  se  ho  lahlana,

Ba  re  siileng  lefatsheng  le  ka  kwano

Ba  tla  re  tshireletsa  ka  dinako  tsohle

Ka  la  moya  leihlo  ba  hlola  ba  re  shebile

Ba  tseba  matha  a  rona  ohle

Le  ao  rona  re  sa  a  tsebeng

Hore  re  na  le  ona,

Tshidiseha  weso

Ke  lefu  ka  mehla  le  etsa  jwalo

Hobane  ke  ngwetsi  ya  malapa  ohle.

RE  LLELA  HO  PHELA

Lefu  tloha  maphelong  a  rona

Rona  methwailane  e  setseng  re  tle  re  phele

Hobane  ho  kgale  o  kwenya  batho  bokwiditana,

Ha  o  kgore  ke  eng?

E  le  kgale  o  metsa  ditjha-tjhaba  tsa  batho

O  harolla  bahale

O  harolla  marena,

Molomong  wa  hao  ho  nkga  lebitla

Ka  hara  mpa  ya  hao

Ho  dikete-kete  tsa  mabitla,

Ditsebe  tsa  hao  di  tlwaetse  lerata

La  diboko  tsa  batho

Ba  llela  beng  ba  bona  beo  o  ba  kwatotseng.

NKGONO

Re  ne  re  apesa  re  apesolla  ka  meokgo

Dikgapha  di  keleketla  marameng

Re  rapela  bosiu  le  motshehare

Hore  nkgono  a  tsohe

Diphateng  tse  tjhesang,

Ka  mosa  le  mohau

Re  mo  rapela  hore  a  se  ke  a  re  siya

Ebile  re  rapela  hore  Ramasedi  a  se  ke  a  mo  nka

Hobane  ke  mosala  le  dikgutsana,

Empa  bohloko  ba  lefu

Ba  nolofatsa  dipelo  tsa  rona

Ka  a  rona  mahlo  ra  iponela

Hore  nkgono  o  bohlokong

Mmeleng  hwa  haneha,

Motsotso  le  motsotso

Lefu  le  kgaola  tshiu  ya  hae  ya  ho  phela

Ka  hobane  re  kobo  di  kgutshwane

Tlhare  sa  rona  e  ne  e  le  ho  mo  tshela  ka  meokgo,

Ba  bang  ba  ditloholo  tsa  hae

Ba  lelera  ba  tlalatlala  le  lefatshe

Ba  kopa  thuso

Ya  re  ha  ba  kgutla  ba  fumana  letjhoba  le  letse  phoka

Ditloholo  ra  sala  mahlomoleng

Kgwedi  e  apohetswe  ke  maru,

Empa  thuto  ya  hae  

Ya  re tshidisa  moyeng

Ya  re  fetola  banna  le  basadi  ba  kamoso

Ka  yona,  re  tla  hola  re  be  re  hudise  ditloholwana  tsa  hae

Re  sa  lebale  le  lerato  la  hae  le  kgapatsehang

Ho  ditloholo  tsa  hae,

Robala  ka  kgotso  Motloung

Ka  mehla  re  tla  dula  re  o  hopola.

SEWA  SA  CORONA

Lefatshe  la  reketla

La  taboha  mangope

Batho  ba  ema  matlotlosiane

Ho  dubehile  Palamenteng

Moleko  o  bolaya  batho  Aforika-Borwa,

Ka  mahlo  ha  re  so  o  bone

Empa  ka  diketso  re  se  re  o  bone

Ntho  ya  ketola  batho  hang-hang

Ba  ba  ba  patwa,

Lefatshe  la  aparelwa  ke  lefifi

Batho  ba  ikwalla  ka  hara  matlu

Batjha  ba  hlajwa  ke  ditsietsi  ka  malapeng

Mme  le  ntate  ha  ba  sa  sebetsa

Moleko  o  ba  timme  mosebetsi,

Methapo  ya  rera  diphatleng

Ke  ho  nahana  ka  thata

Mesifa  ya  satalla  ya  fetoha  dithupa

Didiba  tsa  kopotsa  ka  mahafing

Tsa  kgutla  tsa  runya  hodima  diphatla,

Basadi  ba  lla  ka  mese  ho  fela

Ditsietsi  tsa  kena  ka  hara  matlu

Tsa  bohola  ka  teng,

Bahlankana  ba  tshoha

Mmele  ya  komakoma  mesemeng

Ba  nahana  ka  thata  ka  bophelo

Hobane  bana  ba  bona  e  sa  le  makgabunyane

Ba  sa  ba  hloka  maphelong  a  bona,

Bana  ba  sekolo  ba  lla  sa  masetlapelo  seboko

Le  bona  ba  ipeha  lenyora

Lenyora  la  bona  e  leng  ho  kena  sekolo

Hore  le  bona  ba  tle  ba  ipetlele  bokamoso.

